
УВОДЗІНЫ 

 

Усходнеславянская лінгвістыка мае значныя здабыткі ў галіне тэарэтычнай 

і практычнай анамастыкі. Побач з онімнымі адзінкамі, якія атрымалі ўсебаковую 

навуковую характарыстыку ў работах даследчыкаў (антрапонімы і розныя 

разрады тапонімаў: айконімы, мікратапонімы, урбанонімы і інш.), вылучаюцца 

онімы, вывучэнне якіх пакуль абмяжоўваецца асобнымі аспектамі 

(перыферыйныя разрады онімнай лексікі, у тым ліку і назвы перыядычных 

выданняў).  

Феномен газеты і часопіса прыцягвае ўвагу вучоных на працягу некалькіх 

дзесяцігоддзяў. У даследаваннях абгрунтоўваецца класіфікацыя газетных 

жанраў, вырашаюцца асобныя пытанні стылю перыядычных выданняў, 

акрэсліваюцца асаблівасці іх мовы. Дастаткова падрабязна і ў розных аспектах 

(сінтаксічным, функцыянальным, стылістычным) вывучаны спецыфіка і 

функцыі загаловачных комплексаў газетных і часопісных артыкулаў, аднак самі 

найменні сродкаў масавай інфармацыі не атрымалі належнага апісання ў 

лінгвістычнай літаратуры. Гэта звязана ў першую чаргу з тым, што перыядычныя 

выданні працяглы час не ўспрымаліся як макратэкст і, адпаведна, іх назвы не 

разглядаліся як ключавы кампанент гэтага макратэксту. 

Актуальнасць даследавання абумоўлена неабходнасцю больш глыбокага і 

падрабязнага вывучэння беларускіх назваў перыядычных выданняў, без чаго 

нельга цэласна ўсвядоміць спецыфіку ўплыву экстра- і інтралінгвістычных 

фактараў на онімную сістэму, і вызначаецца: несістэматызаванасцю беларускіх 

найменняў перыядычных выданняў, іх паліморфнасцю і істотнай колькасцю; 

недастатковай вывучанасцю працэсаў аспектнай намінацыі і рэнамінацыі, 

нераспрацаванасцю тэрміналагічнага апарату і метадалогіі такога даследавання; 

храналагічнай неаднароднасцю працэсу фарміравання беларускага прэсонімнага 

кантынууму; павышэннем ролі сродкаў масавай інфармацыі ў сучасным 

грамадстве. 

 

АГУЛЬНАЯ ХАРАКТАРЫСТЫКА РАБОТЫ 

 

Сувязь работы з навуковымі праграмамі (праектамі), тэмамі 

Тэма дысертацыі звязана з навукова-даследчай дзейнасцю кафедры 

мовазнаўства і лінгвадыдактыкі УА “Беларускі дзяржаўны педагагічны 

ўніверсітэт імя Максіма Танка” і распрацоўвалася ў межах задання “Дынамічныя 

працэсы ў лексіцы беларускай мовы: сістэмная параметрызацыя і кадыфікацыя” 

(нумар д/р 20162637) падпраграмы “Беларуская мова і літаратура” 

ДПНД “Эканоміка і гуманітарнае развіццё беларускага грамадства” (2016–2020), 

звязана з выкананнем навуковых тэм “Тыпалогія рэнамінацыі беларускіх 

перыядычных выданняў ХІХ−ХХІ стст.” (2020; нумар д/р 20200588) і 

“Электронная параметрызацыя беларускіх назваў перыядычных выданняў” 

(2021, нумар д/р 20211217). Даследаванне адпавядае п. 6 “Забеспячэнне бяспекі 

чалавека, грамадства і дзяржавы” пераліку прыярытэтных напрамкаў навуковай, 

навукова-тэхнічнай і інавацыйнай дзейнасці на 2021–2025 гады (зацв. 7 мая 

2020 г., № 156). 

Мэта і задачы даследавання 

Мэта даследавання – комплексная характарыстыка беларускіх назваў 

перыядычных выданняў, выяўленне структурна-граматычных і лексічна-

семантычных асаблівасцей, заканамернасцей храналагічнага ўплыву 

экстралінгвістычных фактараў на працэс намінацыі і рэнамінацыі перыядычнага 

выдання. 

Дасягненне пастаўленай мэты звязана з вырашэннем шэрага задач:  

1) абгрунтаваць прыярытэтныя вектары ў даследаванні онімнай лексікі, 

выявіць кампаненты асноўных даследчыцкіх парадыгмаў, удакладніць статус 

назваў перыядычных выданняў у анамастычнай сістэме; 

2) устанавіць асаблівасці структурна-граматычнай арганізацыі назваў 

перыядычных выданняў, акрэсліць ролю граматычна-семантычных класаў слоў 

пры ўтварэнні прэсонімаў, сістэматызаваць намінацыйныя канструкцыі і мадэлі 

ўтварэння аналітычных намінацый; 

3) выявіць лексічна-семантычную спецыфіку назваў газет, часопісаў, 

бюлетэняў, устанавіць ролю онімнай і апелятыўнай лексікі ў працэсе намінацыі 

перыядычных выданняў; 

4) вылучыць і ахарактарызаваць асноўныя тэндэнцыі ў намінацыі газет, 

часопісаў, бюлетэняў у розныя гістарычныя перыяды, распрацаваць тыпалогію 

рэнамінацыі беларускіх перыядычных выданняў.  

Аб’ект даследавання – беларускія назвы перыядычных выданняў (газет, 

часопісаў, бюлетэняў). Прадмет даследавання – структурна-граматычныя і 

лексічна-семантычныя асаблівасці беларускіх назваў перыядычных выданняў, 

заканамернасці храналагічнага ўплыву экстралінгвістычных фактараў на працэс 

намінацыі і рэнамінацыі газет, часопісаў, бюлетэняў. 

Матэрыялам даследавання з’яўляюцца 1964 беларускія назвы 

перыядычных выданняў (1863–2019 гг.), якія з’явіліся на тэрыторыі Беларусі або 

на тэрыторыі памежных краін у рэгіёнах, традыцыйна звязаных палітычнымі, 

эканамічнымі, культурнымі сувязямі з Беларуссю. Крыніцамі даследавання 

паслужылі: 1) каталогі газет і часопісаў; 2) сістэматычныя паказальнікі часопісаў  

і газет; 3) спісы часопісаў і газет; 4) бібліяграфічныя паказальнікі часопісаў і 

бюлетэняў; 5) летапісы беларускага перыядычнага друку. Дадатковай крыніцай 

сталі энцыклапедыі і энцыклапедычныя даведнікі. 

Навуковая навізна 

Тыпалагізаваны аспекты даследавання гемеронімаў у лінгвістычнай 

літаратуры і сфармуляваны асноўныя параметры даследчыцкіх парадыгмаў. 

Абгрунтавана фармальная арганізацыя парадыгмаў беларускага прэсонімнага 

кантынууму, заснаваная на квантытатыўна-граматычнай характарыстыцы назваў 

перыядычных выданняў. Упершыню сістэматызаваны семантычныя асаблівасці 

беларускіх прэсонімаў шляхам аналізу іх онімаўтваральных асноў, распрацавана 

тыпалогія перайменаванняў у прэсаніміі, вылучаны экстралінгвістычныя 

фактары  рэнамінацыі  і  сістэматызаваны  інтралінгвістычныя  факты  

рэнамінацыі. 

Палажэнні, якія выносяцца на абарону 

1. Назвы перыядычных выданняў (прэсонімы) як разрад гемеронімаў побач 

з іншымі назвамі сродкаў масавай інфармацыі ўтвараюць важны фрагмент 

беларускага онімнага кантынууму. Дамінантнымі пры вывучэнні онімаў 

з’яўляюцца два тыпы даследчыцкіх парадыгмаў (структурна-граматычны і 

лексічна-семантычны), якія адрозніваюцца прыярытэтамі ў навуковай 

інтэрпрэтацыі моўных адзінак, спосабамі аналізу онімаў, падыходамі да 

вывучэння іх уласцівасцей. Рэалізацыяй структурна-граматычнай парадыгмы 

з’яўляюцца сінтаксічны, кампанентны і кампанентна-сінтаксічны падыходы. 

Лексічна-семантычная парадыгма фарміруецца сукупнасцю даследаванняў, у 

якіх асэнсоўваецца матывацыя, прынцыпы намінацыі, семантычная групоўка 

ўтваральных асноў / семантычных палёў онімаў, сувязь імён з іменаванымі 

аб’ектамі, адзінства розных параметраў. Аб’ектыўнае апісанне прэсаніміі 

дэтэрмінавана выкарыстаннем комплексу прыёмаў структурна-граматычнай і 

лексічна-семантычнай парадыгмаў з улікам канкрэтна-гістарычных тэндэнцый у 

працэсе намінацыі. 

2. Беларуская прэсанімія з’яўляецца перыферыйнай онімнай субсістэмай, 

якая характарызуецца адноснай непадзельнасцю элементаў, іх храналагічнай, 

фармальнай і семантычнай іерархічнасцю, валодае ўласнай структурай. 

Колькасць кампанентаў у складзе назвы перыядычнага выдання вар’іруецца ад 

аднаго да пяці. Аснову корпусу прэсонімаў складаюць мона- і бікампанентныя 

адзінкі, якія пры мінімальнай затраце моўных сродкаў эфектыўна выконваюць 

намінацыйную функцыю. Пераважная большасць адзінак з’яўляецца 

субстантывамі. У якасці выключэння назыўны функцыянал надаецца 

субстантываваным прыметнікам, дзеясловам і прыслоўям. Сярод 

бікампанентных найменняў найбольш пашыраны прэсонімы, якія складаюцца са 

спалучэння двух субстантываў або ад’ектыва і субстантыва; для 

полікампанентных утварэнняў характэрны разнастайныя камбінацыі ад’ектываў 

і субстантываў з прыназоўнікам або без яго. У рэдкіх выпадках у склад 

неаднаслоўных прэсонімаў уваходзяць словы іншых граматычна-семантычных 

класаў. 

3. Назвы перыядычных выданняў фарміруюцца на базе онімнай, 

апелятыўнай лексікі або спалучэння онімнай і апелятыўнай лексікі. Адонімныя 

прэсонімы прадстаўлены адантрапонімнымі, адтапонімнымі, адэргонімнымі, 

адміфонімнымі, адідэонімнымі і адпалітонімнымі адзінкамі. Аптымальным 

спосабам вывучэння адапелятыўных прэсонімаў з’яўляецца паслядоўны аналіз 

лексічна-семантычных асаблівасцей онімаўтваральнай асновы назвы або ўсіх яе 

кампанентаў. Група адонімна-адапелятыўных прэсонімаў фарміруецца 

адзінствам падгруп, у якія ўваходзяць адтапонімна-адапелятыўныя, 

адантрапонімна-адапелятыўныя, адэргонімна-адапелятыўныя і адгеартонімна-

адапелятыўныя найменні. Пераважную большасць прэсонімаў складаюць 

адапелятыўныя ўтварэнні, найменш пашыраны прэсонімы, утвораныя на аснове 

онімнай лексікі. 

4. Сістэма беларускіх назваў перыядычных выданняў характарызуецца 

наяўнасцю шэрага намінацыйных тэндэнцый у розныя гістарычныя перыяды. 

Асноўны корпус прэсонімаў адлюстроўвае храналагічна-актуальныя 

сацыяльныя трэнды (увядзенне кампанентаў-тапонімаў − у дасавецкі перыяд; 

частае ўжыванне лексем беларускі, наш, наша ў 1920-я гады; намінацыйная 

персаніфікацыя, актывізацыя грамадска-палітычнай лексікі, утварэнне 

прэсонімаў тыпу “бальшавік + назва мясцовасці” і прэсонімаў-лозунгаў у 1930-я 

гады; узмацненне ваенна-патрыятычнай рыторыкі ў назвах газет 1940-х гадоў; 

намінацыйная нейтралізацыя назваў газет і часопісаў у другой палове ХХ ст. – 

ХХІ ст. − дэмілітарызацыя, дэперсаніфікацыя, лакалізацыя), якія праяўляюцца як 

пры канструяванні назваў для новых выданняў, так і пры змяненні назваў ужо 

існуючых газет і часопісаў. Каталізатарам для рэнамінацыі служаць сацыяльна-

палітычныя працэсы, пераназыванне (рэарганізацыя) устаноў-заснавальнікаў або 

населеных пунктаў, суб’ектыўныя фактары. Тыпалогія рэнамінацыі 

перыядычных выданняў з’яўляецца вынікам супастаўлення лексічна-

семантычных і структурна-граматычных характарыстык пачатковай і 

новаўтворанай назваў.  

Асабісты ўклад саіскальніка вучонай ступені 

Дысертацыя з’яўляецца самастойна выкананым даследаваннем, 

атрыманыя палажэнні і вывады – вынік самастойнага аналізу, апрацоўкі і 

сістэматызацыі сабранага фактычнага матэрыялу. Публікацыі па тэме 

дысертацыі выкананы без суаўтарства. 

Апрабацыя дысертацыі і інфармацыя аб выкарыстанні яе вынікаў 

Вынікі даследавання абмяркоўваліся на пасяджэнні кафедры мовазнаўства 

і лінгвадыдактыкі УА “Беларускі дзяржаўны педагагічны ўніверсітэт  

імя Максіма Танка” (2021 г.), а таксама на міжнародных і рэспубліканскіх 

канферэнцыях: XIV і XV Міжнародныя Карскія чытанні (Гродна, 3–4 мая 2018 г.; 

5–6 мая 2020 г.), “Міжнародныя навуковыя чытанні да 100-годдзя з дня 

нараджэння прафесара Ф. М. Янкоўскага” (Мінск, 18 кастрычніка 2018 г.), 

“83-я навукова-тэхнічная канферэнцыя прафесарска-выкладчыцкага складу, 

навуковых супрацоўнікаў і аспірантаў (з міжнародным удзелам)” (Мінск, 

4–15 лютага 2019 г.), IV Міжнародная навукова-практычная канферэнцыя 

“Национальные культуры в межкультурной коммуникации” (Мінск, 

11–12 красавіка 2019 г.), Міжнародная навукова-практычная канферэнцыя 

“Куляшоўскія чытанні” (Магілёў, 18−19 красавіка 2019 г.), “ХVIII Міжнародна 

ономастична конференція” (Львоў, 24–25 кастрычніка 2019 г.), VІI Міжнародная 

навуковая канферэнцыя “Язык и межкультурныя коммуникации” (Мінск, 

11–12 лістапада 2019 г.), ІІI Рэспубліканская навукова-практычная канферэнцыя 

“Беларуская мова і літаратура ў славянскім этнакультурным кантэксце” 

(Віцебск, 20–21 лістапада 2019 г.), Рэспубліканская навукова-практычная 

канферэнцыя “Нацыянальна-культурны кампанент у літаратурнай і дыялектнай 

мове” (Брэст, 21 лютага 2020 г.). 

Асноўныя вынікі даследавання ўкаранёны ў вучэбны працэс установы 

адукацыі “Беларускі дзяржаўны педагагічны ўніверсітэт імя Максіма Танка”. 

Апублікаванне вынікаў дысертацыі 

Па тэме дысертацыі апублікаваны 15 работ (агульны аб’ём 5,75 аўт. арк.), 

у ліку якіх 6 навуковых артыкулаў (3,55 аўт. арк.) – у часопісах, рэкамендаваных 

ВАК Беларусі для апублікавання вынікаў дысертацыйных даследаванняў, і 

замежных навуковых часопісах, 5 артыкулаў – у зборніках навуковых работ 

(1,5 аўт. арк.), 4 – у зборніках матэрыялаў канферэнцый (0,7 аўт. арк.). 

Структура і аб’ём дысертацыі 

Дысертацыя складаецца з уводзін, агульнай характарыстыкі работы, 

чатырох глаў з вывадамі пасля кожнай з іх, заключэння, бібліяграфічнага спіса 

(349 пазіцый), які ўключае спіс выкарыстаных крыніц (227 пазіцый), спіс крыніц 

фактычнага матэрыялу (107 пазіцый), спіс публікацый саіскальніка вучонай 

ступені (15 пазіцый) і двух дадаткаў. Поўны аб’ём дысертацыі складае 

394 старонкі, у тым ліку асноўны тэкст – 146 старонак, бібліяграфічны спіс – 

28 старонак, дадаткі – 220 старонак. 

АСНОЎНЫ ЗМЕСТ РАБОТЫ 

 

Першая глава дысертацыі “Тэарэтычныя праблемы беларускай 

прэсаніміі” мае аглядна-аналітычны характар і ўтрымлівае тэарэтычныя асновы 

аўтарскага даследавання. 

У раздзеле 1.1 “Назвы перыядычных выданняў у онімнай сістэме” 

разглядаюцца метадалагічныя падыходы да вывучэння назваў газет, часопісаў, 

бюлетэняў, вызначаецца месца гэтых адзінак сярод іншых онімаў.  

У лінгвістычнай літаратуры прадстаўлены шматлікія класіфікацыі 

ўласных імён, аднак пытанне пра суадносіны назваў перыядычных выданняў з 

пэўнай групай онімнай прасторы застаецца нявырашаным. Назвы газет, 

часопісаў, бюлетэняў даследчыкі адносяць да наступных груп: найменні думак 

(А. Бах); уласныя імёны комплексных аб’ектаў (А. В. Супяранская); назвы 

кампаній і арганізацый (Д. І. Ермаловіч); гемеронімы (Н. У. Падольская); 

ідэанімічны фрэйм (А. Ю. Карпенка); эргонімы (А. А. Бялецкі). 

Традыцыйна для абазначэння назваў перыядычных выданняў ужываецца 

тэрмін гемеронім (Д. Р. Бучко і Н. У. Ткачова, І. В. Крукава, Н. У. Падольская), 

фіксуюцца таксама тэрміны медыяонім (Н. Б. Гарбоўская), газетонім 

(К. В. Смышляева, Я. А. Якаўлева), прэсонім (М. М. Тарчынскі). У раздзеле 

абгрунтоўваецца мэтазгоднасць выкарыстання тэрміна прэсонім. 

У раздзеле 1.2 “Інтэрпрэтацыя гемеронімаў ва ўсходнеславянскай 

лінгвістыцы” падаецца агляд літаратуры, прысвечанай вывучэнню назваў 

органаў перыядычнага друку, сродкаў масавай інфармацыі. 

У комплексных даследаваннях (манаграфіях) аналізуюцца асаблівасці 

намінацыі перыядычных выданняў і ўплыву ідэалогіі на “імя” газеты 

(Т. І. Кравец); лексічна-семантычныя і структурна-граматычныя асаблівасці 

назваў газет і часопісаў (Л. Р. Мухаметзянава, М. А. Драгайцава); 

анамасіялагічныя і прагмалінгвістычныя асаблівасці назваў тэлеперадач 

(М. М. Сулейман); намінацыйны патэнцыял гэтых назваў (М. С. Дуднікава). 

Сярод аспектных даследаванняў (артыкулаў) вылучаюцца работы, прысвечаныя 

вывучэнню прынцыпаў намінацыі і матывацыі; лексічных і структурна-

семантычных асаблівасцей; спосабаў утварэння; праблем перакладу; 

функцыянальных асаблівасцей; лінгвістычнага статусу гемеронімаў. Аб’ектам 

аналізу ў комплексна-аспектных даследаваннях (работах, у якіх гемеронімы 

аналізуюцца побач з іншымі разрадамі онімаў) з’яўляюцца прынцыпы і спосабы 

штучнай намінацыі на матэрыяле эргонімаў, гемеронімаў і рэкламных імён; 

онімныя і адонімныя наватворы ў семантычна-словаўтваральным і 

камунікатыўна-прагматычным аспектах; уласныя імёны ў рэкламных тэкстах з 

пазіцый лінгвакагнітыўнага і лінгвапрагматычнага падыходаў; асаблівасці і 

намінацыйныя тэндэнцыі ў антрапаніміі і рэкламнай намінацыі і інш. 

У раздзеле 1.3 “Асноўныя парадыгмы анамастычных даследаванняў” 

вызначаецца паняцце “парадыгма”, аналізуюцца два тыпы даследчыцкіх 

парадыгмаў у лінгвістычнай літаратуры: структурна-граматычны і лексічна-

семантычны. 

Структурна-граматычная парадыгма (падраздзел 1.3.1) рэалізуецца ў 

некалькіх падыходах: сінтаксічным (вылучаюцца онімы, якія па структуры 

супадаюць са словам, словазлучэннем і сказам); кампанентна-сінтаксічным 

(уласныя імёны падзяляюцца на групы паводле колькасці кампанентаў, і ў межах 

вылучаных груп аналізуюцца асаблівасці іх сінтаксічнай і граматычнай 

арганізацыі); кампанентным (онімы класіфікуюцца паводле колькасці 

кампанентаў і спосабу іх размяшчэння ў структуры ўласных імён). 

Лексічна-семантычная парадыгма (падраздзел 1.3.2) фарміруецца 

даследаваннямі, у аснове якіх ляжыць вывучэнне матывацыі онімаў; прынцыпаў 

намінацыі аб’ектаў рэчаіснасці; семантычных груп утваральных асноў / 

семантычных палёў онімаў; сувязі імён з іменаванымі аб’ектамі; комплексу 

параметраў. 

У раздзеле 1.4 “Праблемы рэнамінацыі ў лінгвістычнай літаратуры” 

вызначаецца стан праблемы перайменавання аб’ектаў рэчаіснасці. Працэс 

рэнамінацыі найчасцей адлюстроўваецца ў работах па тапаніміцы 

(Н. А. Багамольнікава, В. А. Жучкевіч, А. В. Кавалёва, Г. М. Мезенка, 

С. А. Нікіцін, Я. Н. Рапановіч, В. В. Шур і інш.). У адзінкавых публікацыях 

закранаецца праблема перайменавання перыядычных выданняў (Н. А. Міронава, 

М. Я. Навічыхіна і М. А. Драгайцава, У. А. Сцяпанаў). 

У раздзеле 1.5 “Крыніцы вывучэння беларускай прэсаніміі” 

характарызуецца фактычны матэрыял (ядро і перыферыя беларускай прэсаніміі), 

апісваюцца крыніцы даследавання. 

Другая глава “Структурна-граматычныя асаблівасці беларускіх 

прэсонімаў” прысвечана вылучэнню і аналізу ўтваральных мадэлей прэсонімаў 

шляхам вызначэння структурна-семантычных частак (мона-, бі-, 

полікампанентныя найменні) і часцінамоўнай прыналежнасці кампанентаў. 

У раздзеле 2.1 “Монакампанентныя прэсонімы” даследуюцца 

прэсонімы, фармальна тоесныя слову, а таксама адзінкі з прыназоўнікам у 

структуры (24,7%, або 485 прэсонімаў). Назвы перыядычных выданняў звычайна 

выражаюцца субстантывамі ў назоўным склоне: Лекертавец (Віц., 1930)1, 

                                         
1 Тут і далей прыняты наступныя скарачэнні назваў некаторых буйных гарадоў: Бабр. – Бабруйск, Бар. – 

Баранавічы, Бр. – Брэст, В. – Вільня, Віц. – Віцебск, Гом. – Гомель, Гр. – Гродна, Маг. – Магілёў, Мн. – Мінск; 

лічба абазначае год узнікнення прэсоніма. 



10 

 

Свіцязь (Гр., 1994). Адзначаюцца субстантываваныя прыметнікі: Піўная (Мн., 

2009), Рабочы (Бр., 1939; Бабр., 1957; Мн., 1999); дзеяслоў: Пераможам (Мн., 

1933); прыслоўі: Басанож (Мн., 2005), Наперад (В., 1929); гукапераймальнае 

слова: Дуду (Мн., 2019). 

Прыназоўнікавыя прэсонімы адносяцца да канструкцыі pr N, у межах якой 

вылучаюцца наступныя ўтваральныя мадэлі: pr N2
2: Да злучэння (В., 1932), Да 

працы (В., 1928); pr N4: За трактар (Дзяржынск, 1934), На акупанта! 

(Навагрудак, 1934); pr N6: На варце (Мн., 1929), На ўздыме (Капыль, 1958). 

У раздзеле 2.2 “Бікампанентныя прэсонімы” аналізуюцца назвы 

перыядычных выданняў, якія складаюцца з двух кампанентаў (69,6%, або 1367 

прэсонімаў). 

Найбольш часта бікампанентныя прэсонімы без прыназоўніка 

прадстаўлены канструкцыямі N+N і Adj+N. Першая рэалізуецца ў наступных 

мадэлях: N1+N2 (найбольш пашыранай), у якой залежны кампанент генетычна 

сам можа складацца з субкампанентаў: Веснік Магілёўскага дзяржаўнага 

ўніверсітэта імя А. А. Куляшова (Маг., 1998), Стаханавец палёў (Навагрудак, 

Вілейка, 1950); N1+N3: Кніга – масам (Мн., 1932). 

Канструкцыя Adj+N рэалізуецца ў дзвюх намінацыйных мадэлях: Adj+N1: 

Вольны Парнас (Гурнаўшчына, 2001), Юны тэхнік-вынаходнік (Мн., 2006); 

Adj+N5: Ленінскім курсам (Крупкі, 1963), Ленінскім шляхам (Мн., 1929). 

Сярод іншых (менш прадуктыўных) беспрыназоўнікавых утварэнняў 

вылучаецца шэраг канструкцый і адпаведных мадэлей: N1+Adj: Крынічка 

Бабруйская (Бабруйск, 1999), Газета Слонімская (Слонім, 1938); Pron+N1: Наш лёс 

(Орша, 1992); N1+con+N1: Лесаруб і сплаўшчык (Мазыр, 1935), Мастацтва і 

рэвалюцыя (Мн., 1932); N1+con+Pron1: Дзеці і мы (Мн., 1991), Птушкі і мы (Мн., 

1999) і інш. 

У групе бікампанентных прэсонімаў з прыназоўнікам пашырэнне 

атрымала канструкцыя pr N+N, адзінкі якой утвараюцца шляхам далучэння 

назоўніка да прыназоўнікава-субстантыўнай формы паводле наступных 

мадэлей: pr N4+N2: На штурм бездарожжа (Лепель, 1932); pr N4+N3: У 

дапамогу настаўніку (Мн., 1945); pr N4+N5: За ўладанне тэхнікай (Мн., 1931); 

pr N5+N2: Пад сцягам Сталіна (Валеўка, 1950); pr N6+N2: На ахове граніцы 

(Заслаўе, 1938), Па запаветах Леніна (Полацк, 1958). 

                                         
2 Тут і далей прыняты наступныя скарачэнні: Adj – прыметнік (лац. adjectivum); Adv – прыслоўе 

(лац. adverbium); con – злучнік (лац. conjunctio); N – назоўнік (лац. nomen substantivum); N1 – назоўнік у форме 

Н. с.;  N2 – назоўнік у форме Р. с.;  N3 – назоўнік у форме Д. с.;  N4 – назоўнік у форме В. с.;  N5 – назоўнік у форме 

Т. с.;  N6 – назоўнік у форме М. с.;  pr – прыназоўнік (лац. praepǒsĭtio); Pron – займеннік (лац. pronomen); Pron1 – 

назоўнік у форме Н. с. 

Канструкцыя pr Adj+N прадстаўлена мадэлямі pr Adj+N2: Да новых 

перамог (Клецк, 1944; Мядзел, 1963); pr Adj+N3: Па ленінскаму шляху (Лагойск, 

1933; Дзісна, 1950 і інш.); pr Adj+N4: За здаровы паравоз (Орша, 1931), За 

ўдарную арцель (Мн., 1930); pr Adj+N5: Пад ленінскім сцягам (Высачаны, 1930; 

Ветка, 1956); pr Adj+N6: Па сацыялістычных рэйках (Гом., 1931). 

У межах канструкцыі N+pr N рэалізуюцца наступныя намінацыйныя 

мадэлі: N1+pr N2: Шлях да камунізма (Вязынь, Малоткавічы, 1950; Сянно, 1952; 

Рудзенск, 1958); N1+pr N4: Барацьбіт за калектывізацыю (Плешчаніцы, 1930), 

Тэхніка ў масы (Мн., 1932); N1+pr N5: Вястун над Убарцю (Лельчыцы, 2001); 

N1+pr N6: Кіраванне ў адукацыі (Мн., 1995).  

Менш прадуктыўнымі з’яўляюцца мадэлі N1+pr Pron2: Газета для вас 

(Івацэвічы, 1997), Adv+pr N2: Уперад да камунізма (Лагішын, Свержань, 1950), 

pr N4+ pr N4: За права на рапарт (Барысаў, 1932). 

У раздзеле 2.3 “Полікампанентныя прэсонімы” аналізуюцца назвы 

перыядычных выданняў, якія складаюцца з трох і больш кампанентаў (5,7%, або 

112 прэсонімаў). 

Вылучаюцца канструкцыі і адпаведныя ім мадэлі, найбольш пашыранымі 

з якіх з’яўляюцца наступныя: Adj+(N1+N2): Здаровы лад жыцця (Мн., 1997); 

(Adj+N1)+N2: Сельскагаспадарчы рабочы Беларусі (Мінск, 1928); (Adj+N1)+N3: 

Пралетарскі друк – масам (Мн., 1934); Adj+(Adj+N1): Полацкія гістарычныя 

запіскі (Наваполацк, 2004); N1+(Adj+N2): Голас праваслаўнага беларуса 

(В., 1931); N1+(N2+N2): Ахова птушак Бацькаўшчыны (Мн., 2006).  

Трэцяя глава “Лексічна-семантычныя асаблівасці ўтваральных асноў 

прэсонімаў” прысвечана аналізу лексікі і семантыкі адзінак, якія 

выкарыстоўваюцца ў якасці назваў перыядычных выданняў або ўваходзяць у 

структуру гэтых назваў. 

У раздзеле 3.1 “Адонімныя прэсонімы” аналізуюцца назвы перыядычных 

выданняў, утвораныя на базе розных разрадаў уласных імён (3,1%, або 61 

прэсонім). Вылучаюцца наступныя групы прэсонімаў: адэргонімныя: Дзіва 

(Слуцк, 1995), Полымя (Мн., 1922); адтапонімныя: Брэст (Брэст, 1958), Вяснянка 

(Мн., 1990); адміфонімныя: Саламея (Гр., 1998); адантрапонімныя: Валянціна 

(Лельчыцы, 2002), Рагнеда (Салігорск, 1993); адідэонімныя: Матчын дар 

(Касцюковічы, 1999), Астрамечаўскі рукапіс (Бр., 2013).  

У раздзеле 3.2 “Адапелятыўныя прэсонімы” характарызуюцца назвы 

перыядычных выданняў, асновай для ўтварэння якіх служыць апелятыўная 

лексіка (70,2%, або 1378 прэсонімаў).  

Монакампанентныя адапелятыўныя прэсонімы (падраздзел 3.2.1) 

утвараюцца на базе адзінак 17 лексічна-семантычных груп. Пераважную 

большасць складаюць лексемы, якія з’яўляюцца найменнем асобы (групы / 

сукупнасці асоб) паводле розных прыкмет: Журналіст (Мн., 1959), Зяльвяначка 

(Зэльва, 2000), Перадавік (Жодзіна, 1932). Сярод іншых онімаўтваральных асноў 

фіксуюцца адзінкі, якія абазначаюць экзістэнцыяльную катэгорыю: Свабода 

(Мн., 1990), Спадчына (Мн., 1989); сферу дзейнасці, галіну навукі, адукацыі: 

Дэфекталогія (Мн., 1995), Навука (Мн., 2015); тып арганізацыі, прамысловага 

прадпрыемства: Гута (Барысаў, 1928), Кнігарня (Мн., 1988); стан, працэс, 

дзеянне, іх вынік: За калектывізацыю (Чашнікі, Халопенічы, 1930; Багушэўск, 

Ст. Дарогі, 1931; Нароўля, 1932), Змаганне (Мн., 1920, 1924), Напагатове (Мн., 

1932); спосаб, напрамак дзеяння: Басанож (Мн., 2005), Наперад (В., 1929); 

тэрыторыю, рэгіён, мясцовасць, тып населенага пункта і пад.: Мястэчка (Радунь, 

2000), Прысталічча (Мн., 2007); будынак: Званніца (Заслаўе, 1993), Ратуша 

(Гом., Маг., 1990); прамежак часу, час сутак: Верасень (Мн., 2009), Світанне (В., 

1930); ментальную з’яву, унутраную якасць і пад.: Любоў (Ліда, 1991), Сумленне 

(Слуцк, 1990; Глуск, 1993); вербальную з’яву і пад.: Гоман (В., 1916), Заклік (Мн., 

1933); аб’ект (сукупнасць аб’ектаў) жывёльнага і расліннага свету, міфічную 

істоту і пад.: Авадзень (В., 1924), Калоссе (В., 1935), Лесавік (Мн., 1995); прадмет 

/ аб’ект працы / быту, прадукт працоўнай дзейнасці: Молат (Віц., 1930; 

Клімавічы, 1944), Тэлескоп (Ліда, 1997); крыніцу святла, візуальных уражанняў, 

інфармацыі і пад.: Светач (Орша, 2001); аснову для чаго-небудзь, пачатак: 

Крыніца (В., 1917; Мн., 1919, 1988; Орша, 1922), Крынічка (Калінкавічы, 1991; 

Мн., 2006); элементы галіновых тэрмінасістэм: Дзеяслоў (Мн., 2002), Палімпсест 

(Полацк, 2000); крыніцу інфармацыі: Веснік (Бабр., 1994), Навінкі (Мн., 1998)  

і інш. 

Семантычныя асаблівасці двухкампанентных адапелятыўных прэсонімаў 

(падраздзел 3.2.2) залежаць ад семантычных характарыстык кампанентаў, з якіх 

яны складаюцца. Фіксуюцца 13 канструкцый, якія раскрываюць асаблівасці 

значэння галоўнага і залежнага кампанентаў. Асновай для вылучэння 

канструкцый служаць семантычныя асаблівасці граматычна галоўных 

кампанентаў назвы; у межах канструкцый адрозніваюцца мадэлі, якія 

адлюстроўваюць семантычныя асаблівасці залежнага кампанента: 

1) “кампанент, які з’яўляецца найменнем асобы (сукупнасці асоб)” +↔3 

граматычна залежны кампанент (далей – ГЗК): Чырвоны шклодуўх (Сураж, 1935); 

Ударнікх жывёлагадоўлі (Горкі, 1934); 2) “кампанент, які абазначае 

экзістэнцыяльную катэгорыю” +↔ ГЗК: Жыццёх беларуса (В., 1925); Наш лёсх 

(Орша, 1992); Сялянская долях (Мн., 1921); 3) “кампанент, які абазначае сферу 

                                         
3 Тут і далей знакам “

↔
” пазначаюцца мадэлі, у якіх граматычна галоўны і граматычна залежны 

кампаненты могуць адрознівацца паводле пазіцыі ў складзе прэсоніма. 

дзейнасці” +↔ ГЗК: Саўгасная вытворчасцьх (Хойнікі, 1959), Сацыялістычная 

свінагадоўлях (Мн., 1932); 4) “кампанент, які абазначае тып арганізацыі, 

аб’яднання, прамысловага прадпрыемства” +↔ ГЗК: За бальшавіцкі калгасх 

(Капыль, Старобін, 1933; Крычаў, 1934); Наш палітэхнікумх (Барысаў, 1998); 

Новая школах (Мн., 2000); 5) “кампанент, які абазначае працэс, дзеянне, іх 

вынік” +↔ ГЗК: Інфарматызацыях адукацыі (Мн., 1995); Народнае вызваленнех 

(В., 1923); 6) “кампанент, які абазначае тэрыторыю, рэгіён, мясцовасць, 

населены пункт і пад.” +↔ ГЗК: Наш крайх (Мн., 1925; Бар., 1990); Чырвоная 

краінах (Мн., 1927); 7) “кампанент, які абазначае месца, сферу грамадскай 

дзейнасці” +↔ ГЗК: Народная трыбунах (Бр., 1990; Ліда, 1992); Трыбунах 

хлебароба (Гом., 1956); 8) “кампанент, які абазначае ментальную з’яву, 

унутраную якасць і пад.” +↔ ГЗК: Думках беларуса (В., 1925); 9) “кампанент, 

які абазначае вербальную з’яву і пад.” +↔ ГЗК: Голасх скарняка (Мн., 1932), 

Клічх партызана (Міёры, 1943; Дзісна, 1944); 10) “кампанент, які абазначае 

прадмет / аб’ект працы / быту, прадукт працоўнай дзейнасці” +↔ ГЗК: За 

высокі ўражайх (Беразіно, 1957; Лунінец, 1958 і інш.); Чырвоная вагранках (Гом., 

1929); 11) “кампанент, які абазначае крыніцу святла, візуальных 

уражанняў, інфармацыі і пад.” +↔ ГЗК: Агніх камунізму (Светлагорск, 1962); 

Саўгасная іскрах (Касцюковічы, 1933); 12) “кампанент, які абазначае аснову 

чаго-небудзь, пачатак” +↔ ГЗК: Зарах камунізма (Маладзечна, Добруш, 1956  

і інш.), Крыніцах жыцця (Кобрын, 1994); 13) “кампанент, які абазначае 

крыніцу інфармацыі” +↔ ГЗК: Навіных пчалярства (Салігорск, 2014); 

Студэнцкая газетах (Мн., 2000). 

 Група полікампанентных адапелятыўных назваў (падраздзел 3.2.3) 

перыядычных выданняў прадстаўлена нешматлікімі намінацыямі, якія маюць 

апісальна-апавядальны характар і не з’яўляюцца прэцэдэнтнымі для намінацыі 

беларускіх газет і часопісаў: 13 год на варце (Гом., 1930), Раздавімх фашысцкую 

гадзіну (Мн., 1942). 

У раздзеле 3.3 “Адонімна-адапелятыўныя прэсонімы” разглядаюцца 

назвы перыядычных выданняў, утвораныя шляхам камбінацыі онімнага і 

апелятыўнага кампанентаў (26,7%, або 525 прэсонімаў), у тым ліку адтапонімна-

адапелятыўныя: Лідскі Летапісец (Ліда, 1997); Бальшавік Барысаўшчыны 

(Барысаў, 1930); адантрапонімна-адапелятыўныя: Газета Уладзіміра Кудзінава 

(Івацэвічы, 1995), Заветы Ільіча (Крывічы, 1951); адэргонімна-адапелятыўныя: 

Веснік Беларускай бібліятэчнай асацыяцыі (Мн., 1994), Інфармацыйны 

бюлетэнь Белкаапсаюза (Мн., 1928); адгеартонімна-адапелятыўныя: Перамога 

Кастрычніка (Ветка, 1965), Шлях Кастрычніка (Хоцімск, 1967). 

Чацвёртая глава “Дынамічныя працэсы ў беларускай прэсаніміі” 

прысвечана характарыстыцы сістэмы прэсонімаў у розныя гістарычныя перыяды 

і аналізу рэнамінацыі перыядычных выданняў. 

У раздзеле 4.1 “Намінацыйныя тэндэнцыі ў беларускай прэсаніміі” 

характарызуюцца структурна-граматычныя і лексічна-семантычныя асаблівасці 

прэсонімаў, уласцівыя розным храналагічным перыядам. Першыя назвы 

перыядычных выданняў уяўляюць сабой аднакампанентныя тэматычна 

нейтральныя адзінкі: Беларус (В., 1913), Крыніца (В., 1917). Найбольш плённым 

этапам для развіцця беларускага перыядычнага друку з’яўляюцца 1918–1930-я 

гады. Гэты перыяд характарызуецца шматлікімі пераўтварэннямі ў грамадскім 

жыцці, што праявілася ў выбары адпаведных лексічных сродкаў пры намінацыі 

газет: абвяшчэнне дзяржаўнасці (беларускі (-ая, -ае)); сцвярджэнне 

вызначальнай ролі партыі (бальшавік, бальшавіцкі, палітаддзел, 

палітаддзельскі); масавы калгасны рух (калгаснік (-ніца), калгасны (-ае, -ая), 

камуна, камунар, камунаравец); папулярызацыя эфектыўнай працы  

(ударнік (-ніца), ударны (-ае, -ая)) і інш. Назвы перыядычных выданняў перыяду 

Вялікай Айчыннай вайны вызначаюцца патрыятычнай скіраванасцю: Голас 

партызана (Клічаў, 1942; Азарычы, 1943), За Радзіму (Камарын, Маг., Мазыр, 

1943; Жалудок, 1945), Наша перамога (Лоеў, 1943) і інш. Прэсонімы сярэдзіны і 

другой паловы ХХ ст. адзначаюцца частотнасцю выкарыстання кампанентаў 

зара: Зара камунізму (Пружаны, 1962; Бялынічы, 1963), Зара над Нёманам 

(Масты, 1965); камунізм, камуніст, камуністычны (-ая, ае): Прамень камунізму 

(Гарадок, 1957), Трыбуна камунізму (Чачэрск, 1965). Для назваў значнай часткі 

савецкага перыяду характэрна выкарыстанне прэсонімаў з кампанентамі 

ленінскі, сталінскі (-ая, -ае): Ленінскі сцяг (Хойнікі, 1931; Лёзна, 1932 і інш.), 

Ленінскія запаветы (Тураў, 1939), Па сталінскаму шляху (Чашнікі, 1934; 

Лельчыцы, 1938; Поразава, Янушова, 1950), а таксама з ад’ектывам чырвоны (-

ая, -ае) у складзе бікампанентных утварэнняў: Чырвоны аўтатрамвайшчык 

(Мн., 1933), Чырвонае шыла (Гом., Мн., 1929). Вялікую ролю ў фарміраванні 

корпусу назваў беларускамоўных перыядычных выданняў савецкага часу 

адыгралі субстантывы сцяг і шлях: Вольны сцяг (Мн., 1920), Шлях кааперацыі 

(Мн., 1927), Шляхі калектывізацыі (Мн., 1929). Прэсонімы 1990-х гадоў 

з’яўляюцца ў большасці тэматычна нейтральнымі монакампанентнымі 

субстантывамі: Дачнік (Гом., 1992), Неруш (Баранавічы, 1996). З 1990-х да 

пачатку 2000-х гадоў назіраецца хваля перайменаванняў рэгіянальных газет. 

Абавязковым кампанентам у назвах нярэдка становіцца тапонім або 

адтапонімны дэрыват, які паказвае на лакалізацыю выдання: Драгічынскі веснік 

(Драгічын, 1991), Навіны Камянеччыны (Камянец, 1993). 

У раздзеле 4.2 “Рэнамінацыя ў беларускай прэсаніміі” вызначаюцца 

прычыны перайменаванняў перыядычных выданняў, аналізуюцца іх асноўныя 

тыпы. Усяго за перыяд існавання беларускага перыядычнага друку выяўлена 

654 пары перайменаванняў. 

Рэнамінацыя ідэалагізацыйнага тыпу (падраздзел 4.2.1) аб’ядноўвае 

некалькі падтыпаў перайменаванняў, якім уласціва ўвядзенне ў склад назвы ці 

вывядзенне з яе кампанентаў-ідэалагем або замена адных ідэалагем іншымі.  

Рэнамінацыя-ідэалагізацыя – змяненне назвы перыядычнага выдання, якое 

характарызуецца ўтварэннем прэсоніма, што ў параўнанні з першаснай назвай 

газеты (часопіса) набывае выразную ідэалагічную канатацыю, адлюстроўвае 

ідэалогію пэўнага перыяду: Асвета (Мн., 1924) → Камуністычнае выхаванне 

(1930); Наш край (Мн., 1925) → Савецкая краіна (1930); Сялянская праўда 

(Ганцавічы, 1945) → Савецкае Палессе (1967). 

Рэнамінацыя-рэідэалагізацыя – змяненне назвы перыядычнага выдання, 

што характарызуецца ўтварэннем прэсоніма, у якім праз актуалізацыю 

ідэалагічна канаціраванага кампанента адлюстроўваюцца новыя сацыяльна-

палітычныя прыярытэты ў жыцці грамадства: Бальшавіцкая трыбуна (Міёры, 

1944) → Зара камунізма (1952); Сталінскі шлях (Стрэшын, 1941) → Ленінскі 

заклік (1956); Сацыялістычная праца (Расоны, 1938) → Камуністычны шлях 

(1965). 

Рэнамінацыя-дэідэалагізацыя – змяненне назвы перыядычнага выдання, 

што характарызуецца вывядзеннем са складу прэсоніма ідэалагічна 

канаціраванага кампанента (або яго заменай на эмацыянальна нейтральны 

кампанент, які паказвае на агульначалавечыя, працоўныя каштоўнасці, від 

дзейнасці і пад.): Чырвоная Лагойшчына (Лагойск, 1931) → Новая вёска (1938), 

Савецкі патрыёт (Старобін, 1945) → Шахцёр (1965); Ленінскі сцяг (Лагойск, 

1959) → Родны край (1991); Савецкая краіна (Мн., 1930) → Падарожнік (1996). 

Рэнамінацыя лакалізацыйнага тыпу (падраздзел 4.2.2) аб’ядноўвае 

падтыпы перайменавання перыядычных выданняў, пры якіх новаўтвораныя 

адзінкі набываюць кампаненты, здольныя асацыіраваць перыядычнае выданне з 

пэўнай тэрыторыяй, або страчваюць іх. 

Рэнамінацыя-лакалізацыя – змяненне назвы перыядычнага выдання, якое 

характарызуецца ўтварэннем прэсоніма, у структуру якога ўводзіцца кампанент 

тапонімнага характару, што прама ці ўскосна паказвае на тэрыторыю 

распаўсюджвання газеты (часопіса) або на тэрыторыю яе прыярытэтных 

“інфармацыйных інтарэсаў”: Сцяг перамогі (Верхнядзвінск, 1963) → Дзвінская 

праўда (1963); Трактар (Койданава, 1930) → Ударнік Койданаўшчыны (1931). 

Рэнамінацыя-дэлакалізацыя – змяненне назвы перыядычнага выдання, пры 

якім з яе структуры выводзіцца кампанент-тапонім або адтапонімны дэрыват: 

Рэчыцкая праўда (Рэчыца, 1930) → Зара камуны (1938); Вілейская праўда 

(Вілейка, 1939) → Сялянская газета (Маладзечна, 1940); Паляўнічы і рыбалоў 

Беларусі (Мн., 1990) → Паляўнічы і рыбалоў (1996). 

 Рэнамінацыя ідэалагізацыйна-лакалізацыйнага тыпу (падраздзел 4.2.3) 

спалучае характарыстыкі рэнамінацыі-дэідэалагізацыі і рэнамінацыі-

лакалізацыі: прэсонім з ідэалагічна маркіраваным кампанентам змяняецца на 

назву з нейтральным кампанентам з адначасовым увядзеннем кампанентаў, якія 

асацыіруюць перыядычнае выданне з пэўнай тэрыторыяй: Сталінская праўда 

(Рудзенск, 1952) → Рудзенская праўда (1955); Ленінскі шлях (Жыткавічы, 

1945) → Новае Палессе (1962); Агні камунізму (Светлагорск, 1962) → 

Светлагорскія навіны (1991). 

Рэнамінацыя карэляцыйнага тыпу (падраздзел 4.2.4) − змяненне назвы 

перыядычнага выдання з вывядзеннем са структуры першаснай назвы ўстановы-

заснавальніка і ўключэннем актуальнага наймення гэтай установы: Веснік 

Беларускага дзяржаўнага ўніверсітэта імя У. І. Леніна (Мн., 1969) → Веснік 

Беларускага дзяржаўнага ўніверсітэта (1971); Весці БДПА (Мн., 1995) → Весці 

БНТУ (2002). 

Рэнамінацыя суб’ектыўнага тыпу (падраздзел 4.2.5) характарызуецца 

змяненнем назвы газеты (часопіса), не абумоўленым відавочным уплывам 

комплексу ідэалагізацыйных, лакалізацыйных, карэляцыйных фактараў: 

Метпромавец (Віц., 1928) → Металіст (1933); Калгасны шлях (Шаркаўшчына, 

1950) → Кліч Радзімы (1967); Сельскае жыццё (Маларыта, 1965) → Голас часу 

(1991). 

Супастаўленне структурна-граматычных асаблівасцей прэсонімаў 

сведчыць пра існаванне двух вектараў (тэндэнцый) у працэсе рэнамінацыі 

(падраздзел 4.2.6). Тэндэнцыя да захавання колькасці кампанентаў прэсонімаў 

рэалізуецца наступным чынам: 1) пры перайменаванні захоўваецца ўтваральная 

мадэль першаснага і другаснага прэсонімаў: Голас беларуса (В., 1924) → Сын 

беларуса (1924); Ленінскае слова (Слаўгарад, 1965) → Прысожскі край (2006); 

2) пры перайменаванні змяняецца ўтваральная мадэль: Калектывіст 

Расоншчыны (Расоны, 1932) → Сацыялістычная праца (1938); Рэчыцкая праўда 

(Рэчыца, 1930) → Зара камуны (1938); За Сацыялістычную Радзіму (Слуцк, 

1938) → Народны мсцівец (1943). Тэндэнцыя да змянення колькасці кампанентаў 

праяўляецца ў павелічэнні або змяншэнні колькасці кампанентаў у 

новаўтвораных найменнях: Молат (Клімавічы, 1944) → Новае жыццё (1962); 

Камуністычная праца (Барысаў, 1962) → Адзінства (1991). 



17 

 

 

ЗАКЛЮЧЭННЕ 

 

Асноўныя навуковыя вынікі дысертацыі 

1. У лінгвістычным дыскурсе не сфарміраваўся агульнапрыняты падыход 

да класіфікацыі ўласных імён, што звязана з іх шматлікасцю і адсутнасцю 

ўніверсальных прынцыпаў тыпалагізацыі. Месца назваў перыядычных выданняў 

у складзе онімнага кантынууму залежыць ад даследчыцкай канцэпцыі аўтараў. 

На думку вучоных, назвы перыядычных друкаваных выданняў могуць 

адносіцца: 1) да групы гемеронімаў; 2) да найменняў думак; 3) да ўласных назваў 

кампаній і арганізацый; 4) да ўласных імён комплексных аб’ектаў; 5) да 

перыферыі онімнай прасторы; 6) да эргонімаў − уласных назваў мастацкіх твораў 

і пад.; 7) да т. зв. “ідэанімічнага фрэйму анімічнай лексікі”. 

У якасці спецыяльных адзінак для абазначэння назваў перыядычных 

выданняў у навуковай літаратуры выкарыстоўваюцца тэрміны газетонім, 

гемеронім, медыяонім, прэсонім. Аптымальным тэрмінам для намінацыі назваў 

друкаваных перыядычных выданняў (газет, часопісаў, бюлетэняў), на наш 

погляд, з’яўляецца прэсонім, які звязаны з тэрмінам гемеронім гіпа-

гіперанімічнымі адносінамі і падаецца найбольш удалым паводле генетычных, 

дэрывацыйных, сутнасных і функцыянальных характарыстык. 

У лінгвістычнай літаратуры гемеронімы даследуюцца ў некалькіх 

аспектах, якія, аднак, не даюць комплекснага ўяўлення пра сістэму гэтага 

разраду онімаў. Такая сітуацыя абумоўлена дзвюма асноўнымі прычынамі: 

1) фактычны матэрыял абмежаваны пераважна непрацяглым перыядам; 2) увагу 

вучоных прыцягваюць толькі асобныя, найбольш спецыфічныя лінгвістычныя 

асаблівасці гемеронімаў (структурна-граматычныя і лексічна-семантычныя 

класы, прынцыпы і спосабы намінацыі і інш.). 

Дамінантнымі пры вывучэнні онімаў з’яўляюцца два тыпы даследчыцкіх 

парадыгмаў (структурна-граматычны і лексічна-семантычны), якія 

адрозніваюцца прыярытэтамі ў навуковай інтэрпрэтацыі моўных адзінак, 

спосабамі аналізу онімаў, падыходамі да іх уласцівасцей. Рэалізацыяй 

структурна-граматычнай парадыгмы выступаюць наступныя падыходы: 

1) сінтаксічны (вылучэнне з ліку ўласных імён адзінак, суадносных са словамі, 

словазлучэннямі і сказамі; характарыстыка граматычна-семантычных класаў 

слоў, якія выкарыстоўваюцца ў якасці назваў; апісанне структурных мадэлей, 

віду сувязі слоў у словазлучэннях, марфалагічнай прыроды галоўнага слова або 

галоўнага і залежнага слоў і інш.); 2) кампанентна-сінтаксічны (сістэматызацыя 

онімаў паводле колькасці кампанентаў і іх структурна-генетычных 

характарыстык з мэтай далейшага выяўлення сінтаксічнай і граматычнай 

арганізацыі); 3) кампанентны (класіфікацыя онімаў паводле колькасці 

фармальных частак і спосабу размяшчэння кампанентаў у структуры оніма).  

Лексічна-семантычная парадыгма прадстаўлена сукупнасцю 

даследаванняў, у якіх асэнсоўваецца матывацыя, прынцыпы намінацыі, 

семантычная групоўка ўтваральных асноў / семантычных палёў онімаў, сувязь 

імён з адпаведнымі аб’ектамі, адзінства розных параметраў.  

Структурна-граматычная парадыгма дазваляе зразумець найбольш 

тыповыя механізмы пры канструяванні онімных адзінак у праекцыі на іншыя 

адзінкі моўнай сістэмы, аднак, як правіла, не ўлічвае другаснасць онімаў, 

антрапацэнтрычны пачатак анамасіялагічных працэсаў, а яе прыёмы ў пэўным 

сэнсе з’яўляюцца механістычнымі. Лексічна-семантычная парадыгма 

садзейнічае выяўленню асноўных матывацыйных параметраў пры намінацыі 

пэўных аб’ектаў, аднак не дазваляе несупярэчліва і аднастайна тыпалагізаваць 

онімы розных разрадаў. Метадалагічныя складанасці абумоўлены 

функцыянаваннем неаднаслоўных намінацый, якія, па-сутнасці, з’яўляюцца 

адзінствам некалькіх матывацыйных асноў. Аб’ектыўнае апісанне прэсаніміі 

дэтэрмінавана выкарыстаннем комплексу прыёмаў абедзвюх парадыгмаў з 

улікам канкрэтна-гістарычных тэндэнцый у працэсе намінацыі [2, 10, 11]. 

2. Сістэма беларускіх назваў перыядычных выданняў характарызуецца 

адноснай непадзельнасцю элементаў, іх храналагічнай, фармальнай і 

семантычнай іерархічнасцю. Яна фарміруецца мона-, бі- і полікампанентнымі 

(трох-, чатырох-, пяцікампанентнымі) прэсонімамі. 

Група монакампанентных адзінак (24,7% ад агульнай колькасці 

прэсонімаў) дастаткова гамагенная. У яе межах вылучаюцца прыназоўнікавыя і 

беспрыназоўнікавыя найменні. Беспрыназоўнікавыя прэсонімы ў пераважнай 

большасці прадстаўлены субстантывамі ў назоўным склоне: Крыгалом, Палілог, 

Плуг, Свіцязь і інш., у тым ліку кампазітамі: Завочнік-саўпартшколец, Лесаруб-

сплаўшчык, Свінар-ударнік і інш. Прыназоўнікавыя прэсонімы выражаюцца 

субстантывамі ў форме роднага, вінавальнага або меснага склону з далучэннем 

прыназоўнікаў да, за, на: Да злучэння, На акупанта! і інш. Адзінкавыя найменні 

з’яўляюцца субстантываванымі прыметнікамі: Піўная, Рабочы, дзеясловамі: 

Пераможам, прыслоўямі: Басанож, Напагатове, гукапераймальным словам: 

Дуду. 

Пераважную большасць прэсонімаў (69,6%) складаюць бікампанентныя 

ўтварэнні. Вылучаюцца 19 канструкцый, у межах якіх рэалізуецца 

31 утваральная мадэль. Пашыраны назвы газет і часопісаў канструкцый 

“прыметнік + назоўнік” і “назоўнік + назоўнік”: Беларускі пчаляр, Вілейская 

праўда, Поступ Кастрычніка, Штурмавік бездарожжа і інш. Радзей 

сустракаюцца назвы з займеннікам: Мой прафсаюз, Тваё права і інш.  

Двухкампанентныя адзінкі з прыназоўнікамі ў структуры прэсоніма 

ўтвараюцца пераважна паводле канструкцый “прыназоўнік + назоўнік + 

назоўнік” і “прыназоўнік + прыметнік + назоўнік”: За перакоўку людзей, За 

здаровы паравоз і інш. 

Група полікампанентных прэсонімаў (5,7%) прадстаўлена 

32 канструкцыямі, асноўная частка якіх ілюструецца адной назвай перыядычнага 

выдання. Гэтыя адзінкі ўтварыліся ў пераважнай большасці шляхам розных 

камбінацый ад’ектываў і субстантываў з прыназоўнікам або без яго. 

Адзначаюцца трохкампанентныя канструкцыі “прыметнік + (назоўнік + 

назоўнік)”, “(прыметнік + назоўнік) + назоўнік”, “прыметнік + (прыметнік + 

назоўнік)”: Здаровы лад жыцця, Аздаравіцельная летняя работа і інш. У рэдкіх 

выпадках у склад неаднаслоўных прэсонімаў уваходзяць словы іншых 

граматычна-семантычных класаў (займеннік, лічэбнік, прыслоўе, злучнік, 

узмацняльная часціца) [4, 5, 7, 13]. 

3. Лексічна-семантычны аналіз утваральных асноў беларускіх прэсонімаў 

сведчыць, што назвы перыядычных выданняў фарміруюцца на базе онімнай, 

апелятыўнай лексікі або на аснове спалучэння онімнай і апелятыўнай лексікі. 

Пераважную большасць прэсонімаў (70,2%) складаюць адапелятытыўныя 

ўтварэнні, прадстаўленыя рознымі лексічна-семантычнымі групамі. Каля чвэрці 

онімаў (26,7%) належаць да групы адонімна-адапелятыўных адзінак. Найменшай 

прадуктыўнасцю (3,1%) у працэсе ўтварэння назваў перыядычных выданняў 

характарызуецца онімная лексіка. 

Група адонімных прэсонімаў прадстаўлена адэргонімнымі, 

адтапонімнымі, адміфонімнымі, адантрапонімнымі, адідэонімнымі і 

адпалітонімнымі адзінкамі: Астрамечаўскі рукапіс, Валянціна, Камунарка, 

Уладар, Чырвоны Кастрычнік і інш. Найбольш часта асновай для ўтварэння 

адонімных назваў перыядычных выданняў з’яўляюцца эргонімы. Гэта 

тлумачыцца высокай частотнасцю выкарыстання ў якасці найменняў 

перыядычных выданняў назваў арганізацый-заснавальнікаў газеты, часопіса. 

Радзей онімаўтваральнай базай служаць тапонімы, асноўная функцыя якіх – з 

дапамогай канкрэтных моўных сродкаў (назваў водных аб’ектаў, горада, раёна, 

рэгіёна) паказаць на месца выхаду перыядычнага выдання. Прэсонімы, 

сфарміраваныя на базе антрапонімаў, міфонімаў, ідэонімаў і палітонімаў, 

прадстаўлены нешматлікімі намінацыямі. Найбольш эфектыўным спосабам 

лексічна-семантычнага аналізу адапелятыўных адзінак з’яўляецца вылучэнне 

груп утваральных асноў назваў перыядычных выданняў. Група 

монакампанентных прэсонімаў фарміруецца на аснове 17 лексічна-семантычных 

груп слоў. Найбольш пашыранай з’яўляецца група “адзінкі, якія з’яўляюцца 

найменнем асобы (групы / сукупнасці асоб)”, у межах якой перавага аддаецца 

назвам асобы (групы / сукупнасці асоб) паводле віду дзейнасці, прафесіі, назвы 

або тыпу прамысловага прадпрыемства, працоўнага аб’яднання і пад.: Грамада, 

Патрыёт, Правінцыялка, Сацыял-дэмакрат, Сейбіт і інш. 

Для ўтварэння аднакампанентных прэсонімаў выкарыстоўваюцца таксама 

лексемы, якія абазначаюць сферу дзейнасці, галіну навукі, адукацыі; тып 

арганізацыі, аб’яднання, прамысловага прадпрыемства; стан, працэс, дзеянне, іх 

вынік; спосаб, напрамак дзеяння; тэрыторыю, рэгіён, мясцовасць, населены 

пункт; прамежак часу, час сутак; прадмет / аб’ект працы / быту, прадукт 

працоўнай дзейнасці і інш.: Басанож, Верацяно, Гута, За трактар, Змаганне, 

Крэсы, Статыстыка, Шыпшына і інш. 

Аналіз лексічна-семантычных асаблівасцей адапелятыўных 

бікампанентных і полікампанентных прэсонімаў заснаваны на вывучэнні 

лексічна-семантычных асаблівасцей кожнага яго кампанента. У якасці 

граматычна галоўных кампанентаў у бікампанентных намінацыях 

выкарыстоўваюцца адзінкі, якія абазначаюць асобу (групу або сукупнасць асоб); 

тып арганізацыі; прадмет / аб’ект працы / быту, прадукт працоўнай дзейнасці  

і інш. На падставе сістэматызацыі названых адзінак вылучаны 13 канструкцый, 

якія фарміруюцца шэрагам суадносных мадэлей. 

Адонімна-адапелятыўныя прэсонімы ўключаюць падгрупы адтапонімна-

адапелятыўных, адантрапонімна-адапелятыўных, адэргонімна-адапелятыўных і 

адгеартонімна-адапелятыўных намінацый. У якасці апелятыўных кампанентаў 

выступаюць лексічныя адзінкі, якія абазначаюць асобу (групу або сукупнасць 

асоб), крыніцу інфармацыі, вербальную з’яву, будынак, яго частку, прыродную 

з’яву і інш.: Беларуская справа, Голас Веткаўшчыны, Веснік Магілёва, Міёрскія 

навіны, Нарачанская зара, Паляўнічы Беларусі і інш. [1, 6, 8, 12, 14, 15]. 

4. Працэс фарміравання беларускага перыядычнага друку цесна звязаны з 

умовамі станаўлення беларускай дзяржаўнасці, палітычнай, эканамічнай і 

моўнай сітуацыяй у краіне. Адны перыяды адзначаюцца заснаваннем вялікай 

колькасці беларускіх перыядычных выданняў і, адпаведна, актыўным 

узнікненнем новых прэсонімаў (пачатак 1930-х, 1950-х, 1990-х гадоў), іншыя – 

намінацыйнай лакунарнасцю, адсутнасцю новых газет і часопісаў з беларускімі 

назвамі або неістотнай іх колькасцю (пачатак 1960-х, 1970-я – першая палова 

1980-х гадоў).  

Сярод найбольш выразных храналагічных моўных тэндэнцый, якія 

праяўляюцца як пры канструяванні назваў для новых выданняў, так і пры 

змяненні назваў ужо існуючых газет і часопісаў, адзначаюцца наступныя: 

1) увядзенне кампанентаў-тапонімаў (у дасавецкі перыяд): Віцебскі рабочы, 

Вольная Беларусь; 2) частае выкарыстанне лексем беларускі, наш, наша 

(1920-я гады): Наш голас, Наш край, Наш працаўнік, Наша каляіна і інш.; 

3) намінацыйная персаніфікацыя, актывізацыя грамадска-палітычнай лексікі, 

утварэнне прэсонімаў тыпу “бальшавік + назва мясцовасці” і прэсонімаў-

лозунгаў (1930-я гады): Валадарац, Варашылавец, Ленінская перамога, Па 

сталінскаму шляху; Бальшавік Палесся; За бальшавіцкія тэмпы свінагадоўлі і 

інш.; 4) узмацненне ваенна-патрыятычнай рыторыкі ў назвах газет (1940-я гады): 

Голас партызана, Партызанская дубінка і інш.; 5) намінацыйная нейтралізацыя 

назваў газет і часопісаў − дэмілітарызацыя, дэперсаніфікацыя, лакалізацыя 

(другая палова ХХ ст. − ХХІ ст.): Аршанская газета, Жодзінскія навіны, Пінскі 

веснік і інш. Скразной тэндэнцыяй у развіцці беларускай прэсаніміі на працягу 

ўсяго т. зв. “савецкага” перыяду з’яўляецца актыўнае ўвядзенне лексем чырвоны, 

сцяг, шлях, утварэнне найменняў з выкарыстаннем адантрапонімных 

кампанентаў (найперш ленінскі). На працягу апошніх 30 гадоў адзначаецца 

панаванне нейтральных найменняў, канструкцый “назоўнік + назоўнік” або 

“прыметнік + назоўнік”, перавага назваў з кампанентамі веснік, газета, край, 

навіны і інш.: Веснік адукацыі, Газета для вас, Зялёны край, Міёрскія навіны і 

інш. 

Прэсонімы з’яўляюцца дынамічным пластом онімнай лексікі, паколькі пры 

захаванні тоеснасці дэнатата перыядычныя выданні могуць неаднаразова 

рэнамінавацца, што звязана з рознымі прычынамі экстралінгвістычнага 

характару: 1) змяненне прэцэдэнтных персаналій: Ленінскі шлях → Сталінскі 

сцяг; 2) з’яўленне новых формаў арганізацыі працы, спосабаў вядзення 

гаспадаркі: Плуг → Шляхі калектывізацыі; 3) перайменаванне, рэарганізацыя, 

рэструктурызацыя арганізацыі-заснавальніка: Навіны Беларускай акадэміі 

навук → Навіны Акадэміі навук Беларусі; 4) прэцэдэнтныя падзеі ў жыцці 

народа: Стаханавец палёў → Смерць акупантам; 5) папулярызацыя палітычных, 

грамадскіх арганізацый, сацыяльна-эканамічных фармацый: За свабоднае 

жыццё → Сцяг камунізма; 6) дэідэалагізацыя прэсы: Сцяг Ільіча → Наша 

Талачыншчына; 7) змяненне назвы рэгіёна, населенага пункта: Ударнік 

Койданаўшчыны → Ударнік Дзяржыншчыны. 

Беларускія газеты і часопісы змянялі свае назвы ад аднаго да чатырнаццаці 

разоў. У выніку супастаўлення лексічна-семантычных характарыстык 

пачатковай і новаўтворанай назваў вылучаюцца наступныя тыпы рэнамінацыі: 

1) ідэалагізацыйны (рэнамінацыя-ідэалагізацыя, рэнамінацыя-рэідэалагізацыя, 

рэнамінацыя-дэідэалагізацыя); 2) лакалізацыйны (рэнамінацыя-лакалізацыя, рэ-

намінацыя-дэлакалізацыя); 3) ідэалагізацыйна-лакалізацыйны; 4) карэляцыйны; 

5) суб’ектыўны. Супастаўленне структурна-граматычных асаблівасцей 

пачатковага і новаўтворанага прэсонімаў дазваляе вылучыць дзве тэндэнцыі ў 

працэсе перайменавання: тэндэнцыя да захавання і тэндэнцыя да змянення 

колькасці кампанентаў назвы перыядычнага выдання [3, 9, 10, 11].  

 

Рэкамендацыі па практычным выкарыстанні вынікаў 

Асноўныя палажэнні дысертацыі звязаны з вызначэннем і прагназаваннем 

характару ўплыву грамадска-палітычных фактараў на развіццё тэорыі і практыкі 

намінацыі ў розныя гістарычныя перыяды. Вынікі, сістэматызаваны моўны 

матэрыял і распрацаваныя прыёмы яго аналізу могуць быць выкарыстаны пры 

далейшым даследаванні праблем сучаснай беларускай мовы, анамастыкі, тэорыі 

намінацыі, гісторыі журналістыкі, а таксама ў лексікаграфічнай практыцы (пры 

стварэнні даведнікаў беларускіх уласных імён і адпаведных баз дадзеных; у 

працэсе стандартызацыі, каталагізацыі і нармалізацыі беларускай прэсаніміі ва 

ўмовах білінгвізму); у практыцы ўтварэння новых найменняў для перыядычных 

выданняў. Вынікі даследавання могуць выкарыстоўвацца ў вучэбным працэсе 

пры выкладанні вучэбных дысцыплін “Сучасная беларуская літаратурная мова”, 

“Беларускае мовазнаўства”, “Гісторыя беларускай мовы”, “Беларуская 

анамастыка”, “Гісторыя беларускай журналістыкі” ў ВНУ, пры напісанні 

адпаведных вучэбных дапаможнікаў.  

РЭЗЮМЭ 

Лухверчык Вікторыя Міхайлаўна 

Беларускія назвы перыядычных выданняў: 

структура, семантыка, дынаміка 

 

Ключавыя словы: адапелятыўны прэсонім, адонімна-адапелятыўны 

прэсонім, адомнімны прэсонім, анамастыка, анамастычная прастора, 

бікампанентны прэсонім, гемеронім, дынамічны працэс, монакампанентны 

прэсонім, назва перыядычнага выдання, онім, полікампанентны прэсонім, 

перайменаванне, прэсонім, рэнамінацыя. 

Мэта даследавання: комплексная характарыстыка беларускіх назваў 

перыядычных выданняў, выяўленне структурна-граматычных і лексічна-

семантычных асаблівасцей, заканамернасцей храналагічнага ўплыву 

экстралінгвістычных фактараў на працэс намінацыі і рэнамінацыі перыядычнага 

выдання.  

Метады даследавання: апісальны метад сінхроннага аналізу з элементамі 

дыяхраніі, параўнальна-супастаўляльны метад, асобныя прыёмы кампанентнага 

аналізу; з мэтай выяўлення тэндэнцый і заканамернасцей у прэсонімнай сістэме 

праводзяцца колькасныя падлікі. 

Атрыманыя вынікі і іх навізна. У выніку даследавання ўпершыню ў 

мовазнаўстве распрацавана і апрабавана інтэграваная методыка даследавання 

беларускіх назваў перыядычных выданняў, якая ўключае комплекс структурна-

граматычных, лексічна-семантычных, прагматычных параметраў і прыёмаў іх 

інтэрпрэтацыі; сістэматызаваны асноўныя намінацыйныя тэндэнцыі ў 

беларускай прэсаніміі; выяўлены заканамернасці рэнамінацыі беларускіх 

перыядычных выданняў; створаны корпус беларускіх прэсонімаў, які ўлічвае іх 

суб’ектныя, лакацыйныя, храналагічныя і дынамічныя характарыстыкі. 

Рэкамендацыі па выкарыстанні. Асноўныя палажэнні і вывады 

дысертацыйнага даследавання могуць быць выкарыстаны пры далейшай 

распрацоўцы праблем сучаснай беларускай мовы, анамастыкі, тэорыі намінацыі, 

гісторыі перыядычнага друку; у прыкладной лексікаграфіі пры каталагізацыі 

онімных адзінак; у практыцы ўтварэння новых найменняў сродкаў масавай 

інфармацыі і электронных інфармацыйных рэсурсаў; у працэсе ўнармавання 

анамастычнай тэрміналогіі ў плане кадыфікацыі і функцыянавання. 

Галіна выкарыстання: мовазнаўства (анамастыка, тэорыя намінацыі), 

журналістыка, лексікаграфія.  

РЕЗЮМЕ 

Лухверчик Виктория Михайловна 

Белорусские названия периодических изданий: 

структура, семантика, динамика 

 

Ключевые слова: отапеллятивный пресоним, отонимно-отапеллятивный 

пресоним, отонимный пресоним, ономастика, ономастическое пространство, 

бикомпонентный пресоним, гемероним, динамический процесс, 

монокомпонентный пресоним, название периодического издания, оним, 

поликомпонентный пресоним, переименование, пресоним, реноминация.  

Цель исследования: комплексная характеристика белорусских названий 

периодических изданий, выявление структурно-грамматических и лексико-

семантических особенностей, закономерностей хронологического влияния 

экстралингвистических факторов на процесс номинации и реноминации 

периодических изданий. 

Методы исследования: описательный метод синхронного анализа с 

элементами диахронии, сравнительный метод, отдельные методы 

компонентного анализа; с целью выявления тенденций и закономерностей в 

преcонимной системе выполняются количественные расчёты.  

Полученные результаты и их новизна. В результате исследования 

впервые в лингвистике разработана и апробирована комплексная методика 

изучения белорусских названий периодических изданий, включающая набор 

структурно-грамматических, лексико-семантических, прагматических 

параметров и методов их интерпретации; систематизированы основные 

тенденции номинации в белорусской пресонимии; выявлены закономерности 

переименования белорусских периодических изданий; создан корпус 

белорусских пресонимов, учитывающий их субъективные, локационные, 

хронологические и динамические характеристики.  

Рекомендации по использованию. Основные положения и выводы 

диссертационного исследования могут быть использованы при дальнейшей 

разработке проблем современного белорусского языка, ономастики, теории 

номинации, истории периодической печати; в прикладной лексикографии при 

каталогизации онимных единиц; в практике создания новых наименований 

средств массовой информации и электронных информационных ресурсов; в 

процессе нормализации ономастической терминологии с точки зрения 

кодификации и функционирования.  

Область использования: языкознание (ономастика, теория номинации), 

журналистика, лексикография.  

SUMMARY 

Belarusian names of periodicals:  

structure, semantics, dynamics 

 

Key words: otapellative presonym, otonym-otapellative presonym, otonymous 

presonym, onomastics, onomastic space, bicomponent presonym, hemeronym, 

dynamic process, one-component presonym, name of a periodical, multi-component 

presonym, onym, nameplate, renomination. 

Purpose of the study. To provide a comprehensive analysis of the Belarusian 

names of periodicals, to identify the structural-grammatical and lexical-semantic 

features as well as patterns of chronological influence of extralinguistic factors on the 

process of nomination and renomination of periodicals.  

Research methods. Descriptive method of synchronous analysis with elements 

of diachrony, comparative method, separate methods of component analysis, 

quantitative calculations are carried out in order to identify trends and patterns in the 

presonym system. 

Results and their novelty. As a result of the research, for the first time in 

linguistics, a comprehensive methodology of studying Belarusian names of periodicals 

has been developed and tested, which comprises a set of structural and grammatical, 

lexical-semantic, and pragmatic parameters and methods of their interpretation; the 

main tendencies of nomination in the Belarusian presonyms have been systematized; 

the patterns of renaming of Belarusian periodicals have been identified; a corpus of 

Belarusian presonyms has been created, with the account of their Nject, location, 

chronological, and dynamic characteristics. 

Recommendations for use. The main provisions and conclusions of the 

dissertation can be used in further development of the problems of the modern 

Belarusian language, onomastics, the theory of nomination, the history of periodicals; 

in applied lexicography to catalog onomous units; for creating new names of the mass 

media and electronic information resources; in the process of normalizing and 

harmonizing onomastic terminology in terms of codification and functioning. 

Field of use: linguistics (onomastics, the theory of nomination), journalism, 

lexicography. 

